
MINUTI
Il-Minuti tal-Laqgħa Nru. 25 li saret fil-21 ta’ Frar, 2005 ġew konfermati.

  THE CHAIRMAN (Onor. Clyde Puli): Bil-permess tagħkom nippreżenta lill-Kumitat kopja ta’ ittra datata 17 ta’ Frar, 2005 mibgħuta minni lill-Onor. Jason Azzopardi, President tal-Kumitat Permanenti dwar l-Affarijiet Barranin u Ewropej, fejn fiha infurmajtu li d-dokument tal-Kummissjoni Ewropea – 

Proposals for a Directive of the European Parliament and the Council amending Directive 2003/88/EC of the European Parliament and of the Council of 4 November 2003 concerning certain aspects of the organisation of working time (COM (2004)607).
kien ġie cleared mill-Kumitat dwar l-Affarijiet Soċjali.

IL-BIOTEKNOLOĠIJA F’MALTA U D-DRITTIJIET TAL-BNIEDEM (KONTINWAZZJONI)

Il-Kumitat irriżuma mill-21 ta’ Frar, 2005 id-diskussjoni fuq dan is-suġġett.

  THE CHAIRMAN: Fuq l-aġenda tal-lum għandna t-tkomplija tad-diskussjoni dwar il-bioteknoloġija f’Malta u d-drittijiet tal-bniedem. Illum se jkollna preżentazzjoni minn Mrs. Simone Attard, chairperson tal-WAW fl-infertility support group u preżentazzjoni oħra minn Dr Ray Busuttil, Director General tal-Health. Dan is-suġġett issa ilna niddiskutuh mhux ħażin għal ġimgħa wara ġimgħa, il-ġist tiegħu ħadtuh u xtaqt li nisma’ ftit il-veduti tagħkom dwar is-suġġett biex imbagħad il-membri tal-kumitat ikunu jistgħu  jagħmlu xi domandi. 
Għalhekk insejjaħ mill-ewwel lil Mrs. Simone Attard biex tagħmel il-preżentazzjoni tagħha. 
  MRS SIMONE ATTARD (Chairperson WAW – Infertility Support Group): Sur President, l-ewwelnett nirringrazzjak ta’ l-istedina tiegħek biex nagħmel din il-presentation f’isem il-koppji bi problemi ta’ infertilita`. Jiena Simone Attard, Chiarperson tal-WAW, Wanting and Waiting Infertility Support Group ta’ Malta, u membru ta’ l-Infertility Network UK/Child kif ukoll nagħti  kontribut bil-kitba tiegħi fil-magazin dwar l-infertilita` li joħroġ ġewwa l-Ingilterra bl-isem ta’ CHILDChat.  Jiena ukoll, flimkien mar-raġel tiegħi Joseph, membru fil-Kummissjoni Djoċesan Familja fejn fiha nirrappreżentaw lill-koppji bla tfal. Illum  hawn mieghi wkoll Mrs Donia Scicluna li hija waħda mill-facilitators tal-WAW u l-moħħ wara s-support group.

Issa se nispjega ftit x’inhuwa u x’jagħmel il-WAW. Is-support group WAW huwa l-uniku NGO f’Malta li joffri servizzi lill-koppji bla tfal.  Iltaqa’ għall-ewwel darba fl-10 ta’ Mejju, 2001 bl-iskop li jlaqqa` flimkien koppji li għaddejjin mill-problema ta’ infertilita` u joffri s-support meħtieġ lil dawn il-koppji li jkunu għaddejjin minn din it-trawma.  L-għanijiet tal-grupp huma li:

jiżdied l-għarfien tal-problema ta’ l-infertilita` kemm fl-irġiel kif ukoll fin-nisa;
joffri solidarjeta`, ħbiberija, tama u kuraġġ lill-koppji li jkunu għaddejjin minn esperjenzi li xi minn daqqiet jistgħu jkunu trawmatiċi ħafna;
iġib flimkien persuni li għandhom esperjenzi u problemi komuni relatati ma’ l-infertilita` biex permezz tal-qsim ta’ dawn l-esperjenzi l-membri jsibu lil min jifhimhom, jaċċettahom kif inhuma u ma jħossuhomx waħedhom;
joffri tagħrif permezz ta’ laqgħat regolari, servizz ta’ librerija u taħditiet minn professjonisti; u
jaħdem sabiex tinħoloq kuxjenza dwar ħtieġa ta’ appoġġ lejn dawn il-persuni kemm mis-soċjeta` in ġenerali kif ukoll mill-awtoritajiet kkonċernati.

Ħafna mill-koppji li naraw aħna huma koppji li għandhom unexplained infertility, jiġifieri medikalment ma jkunx hemm problemi kemm fil-mara kif ukoll fir-raġel, biss xorta waħda ma jkunux jistgħu jkollhom pregnancy. 
Koppji oħrajn li naraw  u li jiġu għall-appoġġ huma koppji li jkollhom problemi oħra bħal endometriosis, PCOS u blocked tubes jew inkella xi tube li jkun tneħħa minħabba ectopic pregnancy fil-mara jew inkella low sperm count fir-raġel.   Ikollna ukoll koppji li jkunu għaddew minn miscarriage jew recurrent miscarriage u li mbagħad jibqgħu childless.   Ikollna wkoll dawk li jkollhom secondary infertility, jiġifieri kellhom l-ewwel tarbija mingħajr problemi u x’ħin jiġu biex ikollhom it-tieni tarbija jsibu problemi.  S’issa għadu qatt ma kellna każi fejn waħda jew it-tnejn mill-partijiet ikun sterili.
Ħafna mill-koppji li jkollna jkunu jew diġa` bdew xi forma ta’ trattament bħal AIH (artificial insemination by husband) jew inkella bil-mediċina, clomiphene. Ikollna oħrajn li jkunu qed jieħdu l-passi jew qed jaħsbu biex jibdew il-proċess ta’ l-IVF/ICSI jew f’Malta jew inkella barra minn Malta.

Fis-sena 2003 aħna konna ġejna mitluba mill-Kummissjoni Nazzjonali Familja li taqa’ taħt il-Ministru Dolores Cristina, il-Ministru tal-Familja u s-Solidarjeta` Soċjali, biex inħejju rapport dwar x’għandu jiġi offrut mill-istat lill-koppji li għandhom problemi ta’ infertilita`. Infatti l-bażi ta’ din il-presentation se tkun dan ir-rapport li aħna ħejjejna flimkien ma’ koppji li jattendu l-group u ma’ koppji oħra li konna nafu li għaddew mill-esperjenza ta’ infertilita`.

Nixtiequ nagħmluha ċara sa mill-bidunett li meta f’dan ir-rapport qed ngħidu koppja qed nifhmu koppja miżżewġa – mara u raġel u mhux xi tip ta’ forma oħra.  Meta se nsemmu trattamenti u l-użu ta’ gametes (sperm u ovum) aħna qed ngħidu li dawn huma tal-koppja miżżewġa stess u mhux ta’ xi terza persuna, jiġifieri bit-third party involvement.  Jiġifieri ma jkunx hemm donor sperm jew donor ovum jew inkella surrogate motherhood (ġuf mikri). Fejn jissemmew it-trattamenti ta’ l-IVF u l-ICSI, dawn għandhom isiru b’gametes friski u mhux li jkunu cryopreservised (freezing).  Il-każ ta’ cryopreservation se jissemma biss iktar ‘il quddiem f’każ fejn għandek koppja stabbilita jew koppja miżżewġa li jkollha mard serju bħal cancer u inti trid tippreserva l-isperma biex din tkun tintuża mill-koppja miżżewġa meta l-marda tkun fieqet.

Punt importanti ħafna li ħareġ f’dan ir-rapport kien li hija anomalija kbira u anke diskriminazzjoni li dawn is-servizzi m’humiex offruti kompletament f’St Lukes u iktar ‘il quddiem f’Mater Dei, iżda huma offruti f’Malta stess fil-privat - qed nirreferi għall-IVF u l-ICSI - u jagħmilhom  min jaffordja li jħallas biss u allura mhux għal kulħadd.   (Ara article 14 tal-Human Rights Act – The Prohibition of Discrimination)
Fir-rapport bdejna billi għedna li qabel ma jibdew isiru l-IVF u l-ICSI kompluti fl-isptar tal-gvern hemm bżonn li l-Health Department  jipprovdi l-informazzjoni f’forma ta’ leaflets/ booklets rigward il-metodi differenti ta’ trattamenti - AIH, IUI, IVF, ICSI - u dawn għandhom jitqassmu b’xejn kemm fl-isptar kif ukoll fil-clinics u għandhom jinkludu wkoll kemm ir-riskji li jinvolvu dawn it-trattamenti bħall OHSS (ovarian hyper stimulation syndrome) u wkoll multiple pregnancy.  Sal-ġurnata tal-lum l-uniku sors ta’ informazzjoni li teżisti fl-isptar hija l-leaflet li pubblika s-support group tagħna. Ta’ dan  nirringrazzja lil Dr Ray Busuttil, Director General – Health, li tana l-permessi meħtieġa biex nagħmlu dan.

It-tieni punt li semmejna huwa li għandu jkun hemm servizz ta’ counselling għall-koppji li jkunu se jibdew xi trattament.  Dan għandu jkun mogħti minn counsellors li huma indipendenti mit-tim mediku u għandu jkun offrut biex jgħin lill-koppji fis-sitwazzjonijiet differenti bħal ngħidu aħna:

meta l-koppja qed isibha diffiċli jekk jeħdux id-deċiżjoni dwar jekk għandhoma jidħlu għal assisted reproduction;
meta koppji jkunu se jibdew xi tip ta’ trattamenti għax bħalma jaf kulħadd hemm ċans kbir li dan ifalli. Fil-fatt 70 to 75% of IVF ifallu. Only 25 to 30% succeed kemm f’Malta kif ukoll barra minn Malta;
meta koppji jkollhom diffikulta` mhux biss fuq il-kamp mediku imma ukoll fuq kwestjoni etiċi u morali; u
meta koppji li jkunu għadhom kif saru jafu li għandhom problema ta’ sterilita` jew infertilita` severa u jkunu għaddejjin minn shock u qed jesperjenzaw trawma.

Fir-rapport issemma wkoll li għandu bżonn ikun ipprovdut a separate infertility unit jew reproductive unit u mhux ikun parti mill-gynae-outpatients department biex kull każ ikun jista’ jiġi diskuss on a one to one basis u tinforma wkoll lill-koppja b’kull riżultat fil-proċess ta’ l-infertilita`. Dan il-unit irid ikun separat għaliex preżentament koppji bi problema ta’ infertilita` jistennew fl-istess waiting room ma’ koppji oħra li qed jistennew tarbija.   Fejn il-problema tkun dik masklili din tinħass iktar u iktar.  Ikun jista’ jingħata iktar ħin lil kull koppja individwali. Jien attendejt għall-first consultations fl-Ingilterra fejn il-koppja kienet qed tiltaqa’ għall-ewwel darba mas-sub-specialist ta’ l-infertilita` biex jiddiskutu dwar il-problema tagħhom. Din il-consultation ħadet sagħtejn għaliex dawn isiru min-nies li huma specifically trained fuq l-infertilita`.  F’Malta għandna l-fortuna jew l-isfortuna li l-consultants tagħna huma kemm obstetricians, jiġifieri jaraw nies waqt it-tqala, kemm gyneacologists, li jaraw problemi ta’ gynea bħall-cancer, hysterectomies etc., jagħmlu s-surgeries kif ukoll jaħdmu fil-qasam ta’ l-infertilita`. Aħna nifhmu u napprezzaw ferm li dawn għandhom ħafna xogħol, biss ikun tajjeb ukoll li l-koppji tagħna jkunu ttrattati minn xi ħadd li huwa speċifikament speċjalizzat f’dan il-qasam.

Semmejna ukoll li għandha tingħata  għajnuna finanzjarja mill-gvern għax l-ispejjeż finanzjarji fejn jidħlu IVF u ICSI huma kbar. Fil-fatt dawn jitilgħu bejn Lm2,000 u Lm3,000 kemm jekk isiru f’Malta kif ukoll jekk isiru barra minn Malta. Fir-rapport aħna ħejjejna lista ta’ l-ispejjeż li jkunu involuti. Din l-għajnuna ingħatat lilna minn koppji li attendew il-kors u li għamlu l-IVF kemm f’Malta, fl-Ingilterra - fi sptarijiet differenti ġewwa Nottingham, Liverpool, Manchester u Londra - fl-Italja u anke ġewwa l-Belġju.  Il-maġġor parti ta’ l-ispejjeż hija l-mediċina li wieħed irid jieħu biex ikun hemm superovulation u din m’hijiex provduta mill-istat.  Hawn teżisti anomalija oħra għaliex, per eżempju, iz-Zoladex injections huma offruti b’xejn għal min jużahom għall-problema ta’ endrometriosis, imma ma jingħatawx b’xejn għal min għandu bżonnhom għall-infertilita`. Definittivament koppji b’pagi baxxi ma jaffordjawx iħallsu Lm3,000  biex jagħmlu l-proċess fil-privat jew barra minn Malta. Allura dan għandu jkun offrut fl-isptarijiet tal-gvern on the National Health Scheme ukoll. Aħna rrakkomandajna li mill-isptar tal-gvern għandhom ikun offruti:
Mediċina b’xejn għall-koppji;
free AIH u IUI, kif eventwalment jingħataw; 
free egg extraction qabel kull IVF jew ICSI u l-IVF u ICSI jkunu offruti at a subsidised percentage pro rata to wages (speċi ta’ means test); u
fejn koppja stabbilita jew koppja miżżewġa jkollha problemi ta’ mard serju bħal cancer, din għandha tingħata ċ-ċans li tagħmel cryopreservation barra minn Malta u mbagħad il-koppja tuża l-gamete meta l-marda tkun fieqet, u l-IVF issir barra minn Malta fejn tkun priservata l-gamete bi ftehim reċiproku bejn il-gvern Malti u dak barranin, bħalma jsir f’każijiet ta’ mard ieħor bla ħlas.
Fl-aħħar tar-rapport semmejna wkoll li issa li aħna membru ta’ l-Unjoni Ewropea jkun tajjeb li wieħed ikun jaf x’joffru pajjiżi oħra Ewropej fuq l-NHS lill-koppji tagħhom. Fl-Ingilterra AIHs, IUIs and one IVF huma offruti fuq l-NHS. F’ċerti  reġjuni hemm saħansitra tliet IVFs offruti. Fl-Italja il-proċeduri kollha huma offruti fuq l-NHS. Fi Franza għandek AIH, IUI u sa sitt IVFs li huma offruti fuq l-NHS. Fl-Olanda għandek  AIHs u IUIs li huma  offruti fuq l-NHS, Imbagħad għandek sa tliet IVFs li huma offruti free of charge to couples under a certain bracket income. Fejn id-dħul tal-koppji huwa f’dak il-bracket income, it-treatment isir xorta l-isptar, imma jkun covered by a private insurance. Sfortunatament f’Malta l-infertilita` m’hijiex covered by private health insurance.
Għandu ukoll hemm funding mill-istat għar-research biex jitjiebu l-implantation u success rate, biex isir follow-up tat-tfal li jkunu twieldu through artificial technology u biex jiġi studjat il-long term effect tal-mediċini fuq in-nisa u rġiel.

Fl-aħħarnett irrid nerġa` nirringrazzjakom talli tajtuni l-opportunita` li nagħmel din il-presentation f’isem il-koppji li finalment huma l-core ta’ dawn it-trattamenti ta’ bioteknoloġija.  
Bil-permess taghkom jiena  se nippreżenta lill-Kumitat:

Kopja tar-rapport li ppreżentajna lill-Kummissjoni Nazzjonali Familja; 
kopja tal-leaflets li ħriġna aħna bħala support group; u 

questionnaire li qed nagħmlu fost il-koppji.

Nagħlaq bi kwotazzjoni meħduha mill-52nd World Health Organisation Assembly 1999 li tgħid hekk:
“Despite infertility being a universal health problem, infertile couples, especially in developing countries, have limited access to infertility sercives.  Improved access depends on a number of factors, including increased recognition of infertility as a public health problem by the policy makers”.
Grazzi.
  THE CHAIRMAN:  Nirringrazzjak talli lqajt it-talba tagħna u ta’ din il-preżentazzjoni.    Hawn xi domandi? L-Onor. Fredrick Azzopardi.

  ONOR. FREDRICK AZZOPARDI: Mrs Attard, l-ewwelnett nirringrazzjak tal-presentation tajba li għamiltilna.   Inti għedt li intom taċċettaw preservation fejn ikun hemm każi ta’ cancer. Issa f’każ li xi ħadd  mill-koppja jiġi nieqes x’jiġri?   

  MRS. SIMONE ATTARD:  Jiena tkellimt fuq preservation ta’ gamete mhux fuq preservation ta’ embryo. Niżżilniha speċifikament. It’s not embryo freezing. Aħna semmejna l-użu ta’ gametes. 
  ONOR. FREDRICK AZZOPARDI: Intom qed tagħtu xi tip ta’ counselling?
  MRS. SIMONE ATTARD: Le, jiena semmejt x’tip ta’ counselling nixtieq li jkun hemm għax bħalissa l-isptar m’hemmx counselling. Il-koppji jiġu għandna for support.   

  ONOR. FREDRICK AZZOPARDI: Inti għedt li s-success rate of IVF and ICSI hija ta’ 25%. Dik hija meħuda fuq  koppja individwali jew inkella globali fejn ikollok koppji li jkollhom prova iktar minn darba u jirnexxu jew ma jirnexxux?
  MRS. SIMONE ATTARD:  Din hija the success rate of IVF and ICSI kif jikkwotawha bħalissa kemm Malta kif ukoll barra minn Malta.
  THE CHAIRMAN: Jiġifieri  minn kull eżerċizzju ta’ l-IVF, mhux minn kull koppja? 
  MRS. SIMONE ATTARD:   Le, mhux kull koppja, it is a general...
  ONOR. FREDERICK AZZOPARDI: Meta tkellimt dwar l-ispejjeż involuti biex issir IVF inti għedt li dawn jitilgħu bejn Lm2,000 u Lm3,000 kemm jekk isir Malta kif ukoll jekk issir  barra minn Malta. Issa meta titħallas dik is-somma biex l-IVF issir barra, dik tkun tinkludi wkoll it-travelling expenses u l-accomodation? 
  MRS. SIMONE ATTARD:  Infatti fir-rapport li ppreżentajna lill-kummissjoni speċifikajna kemm hemm spejjeż għall- mediċina u kemm hemm spejjeż għall-affarijiet l-oħra kollha. 

  ONOR. FREDERICK AZZOPARDI:  Jiġifieri inti qed tgħid li s-servizz hawn Malta jiġi ogħla minn barra?
  MRS. SIMONE ATTARD:  Huwa fl-istess ilma.

  ONOR. FREDERICK AZZOPARDI:  Imma biex isir dan is-servizz hawn Malta m’hemmx l-ispejjeż tat-travelling u ta’ l-accomodation, u inti qed tgħid li l-ispejjeż jitilgħu għall-istess ammont.
  MRS. SIMONE ATTARD: Iva, għax barra minn Malta l-proċedura ta’ l-IVF innifisha hija irħas.

  THE CHAIRMAN:  L-Onor. Gonzi.

  ONOR. MICHAEL GONZI:   Kemm qegħdin membri fil-grupp tagħkom?

  MRS. SIMONE ATTARD:  Average, aħna naraw bejn 26 and 28 new couples every year.   

  ONOR. MICHAEL GONZI:  Jiġifieri l-lista tal-membri kollha fil-grupp tagħkom, bejn wieħed u ieħor, kemm tlaħħaq?

  MRS. SIMONE ATTARD:  We have about 54 couples.
  ONOR. MICHAEL  GONZI:  Qatt għamiltu xi statistika percentagewise ta’ kemm qed jiġu għandkom u kemm hija l-infertility rate fil-pajjiż? 

  MRS. SIMONE ATTARD: Li qed nagħmlu aħna huwa li kulmin qed jiġi għandna qed nitolbuh informazzjoni fejn qed jagħmel it-trattamenti, jekk hux Malta jew barra, kemm ilhom bl-infertility u affarijiet oħra dwar il-history tagħhom, pero` għad m’għandniex statistika kompleta. 
  ONOR. MICHAEL GONZI:   Il-membri tagħkom qatt  issuġġerew li għandu jkun hemm xi kontroll jew xi legislation.

  MRS. SIMONE ATTARD:  Infatti dak ir-rapport għamilnieh  biex issir regulation għax nafu li hawn Malta m’hawnx u it is not specified kemm għandu jsir implantation ta’ embryos, kif hemm barra minn Malta.  
  ONOR. MICHAEL GONZI: Jiġifieri huma ssuġġerew li għandu jkun hemm regulation. 
  MRS. SIMONE ATTARD: Iva, dak ir-rapport għamilnieh speċifikament mal-membri.

  ONOR. MICHAEL GONZI:  Qatt ikkummentaw xi ħaġa fuq freezing ta’ l-embryo jew freezing tal-bajd biex jevitaw hyperstimulation jew repeated injections? 

  MRS. SIMONE ATTARD:  Kellna kummenti. Infatti fuq freezing tal-gametes kien hemm kummenti fil-każ fejn għandek mard bħal cancer. Imma freezing ta’ l-embryo ....
  ONOR. MICHAEL GONZI:  Inti għedt il-freezing tal-gametes isir in case of a cancer. Imma fil-grupp tagħkom ma’ kemm-il każ iltqajtu b’dik il-problema?

  MRS. SIMONE ATTARD: Kellna żewġ każijiet.

  ONOR. MICHAEL GONZI: Jiġifieri minn dawk il-membri kollha ħadd ma ssuġġerixxa fuq freezing ta’ l-embryo jew freezing tal-gametes.

  MRS. SIMONE ATTARD:  Kellna każijiet fejn marru barra u għamlu freezing ta’ l-embryos.  Imbagħad kien hemm min reġa` tela` barra biex jużahom u kellna oħrajn li minħabba three or four fail attempts ma xtaqux li jerġgħu jitilgħu.  

  ONOR. MICHAEL GONZI: Jiġifieri dawn in-nies li siefru u li għamlu l-freezing ta’ l-embryos kienu ftit komparati mal-maġġoranza tal-persuni li jixtiequ li jkun hemm freezing ta’ l-embryos, jew freezing tal-bajd?
  MRS. SIMONE ATTARD:   Kienu ftit.  Infatti ħafna minnhom kellhom problema jekk jiffriżawx jew le. Fil-fatt qabel ma siefru marru for moral consultation  jekk jiffriżawx at the blastocyst or before biex ma jkunx hemm dawn il-problemi. 

  ONOR. MICHAEL GONZI:  Kemm kien hemm persuni li kellhom l-problemi ta’ hyperstimulation?   

  MRS. SIMONE ATTARD:   We had a case very recently in June. She came from abroad with hyperstimulation.

  ONOR. MICHAEL GONZI:  Jiġifieri fuq freezing ta’ l-embryos jew freezing ta’ l-eggs, l-advice tagħkom xi jkun. 

  MRS. SIMONE ATTARD:  We don’t consult them ourselves. Fejn hemm din il-problema jekk jiffirżawx jew le jieħdu parir morali.  Ġeneralment aħna nirreferuhom għand il-Professur Emmanuel Agius. 

  THE CHAIRMAN: Imma m’għandkomx pożizzjoni bħala grupp?

  MRS. SIMONE ATTARD:  Bħala grupp we are against the freezing of the embryos.

  ONOR. MICHAEL GONZI:  You are against freezing of the embryo. Imma l-freezing of the egg, of the oocyte, jiġifieri dawk il-bajd li jinġabru jekk jiġu  ffriżati,  intom wkoll kontra tagħha?
  MRS. SIMONE ATTARD:  Ifhimni, qatt ma dħalna fiha l-freezing of the egg għax qatt ma kien hemm każ fejn sar il-freezing of the egg.  Kull fejn kien hemm sar il-freezing ta’ l-embryo.

  ONOR. MICHAEL GONZI:  Il-punt li rrid nasal għalih huwa biex nara l-maġġor parti tal-membri tagħkom humiex jaqblux mal-freezing ta’ embryo jew mal-freezing ta’ eggs.  Jekk għandek il-maġġor parti tan-nies qed jmorru barra minn Malta u jagħmlu dawn il-proċeduri jkun utli għall-kumitat li jkun jaf is-sitwazzjoni kif inhi.  Il-grupp tagħkom għandu rwol importanti f’dan il-kumitat.

  MRS. SIMONE ATTARD:  Infatti kull min tela` kellu problema about the freezing of the embryos. Jiġifieri they had a big question mark.  Kellhom problema morali.

  ONOR. MICHAEL GONZI:  Jiġifieri l-membri tagħkom li kienu qed jagħmlu din id-domanda?
  MRS. SIMONE ATTARD:  Iva. Infatti kellna każ ta’ koppja li marru barra minn Malta, they did the freezing, they had four failed attempts of IVF, kien fadlilhom l-embryos u minħabba psycholigical reasons - ovvjament għax għaddew minn ħafna fallimenti - they decided not to go again.   Imma qabel ma ddeċiedew li ma jmorrux kellhom jieħdu parir morali dwar x’isir u x’ma jsirx mill-embryos.   

  THE CHAIRMAN:  Grazzi.  Insejjaħ issa Dr Ray Busuttil, Director General tal-ministeru tas-saħħa.   Dr Busuttil, jien xtaqt li mingħandek nisma` ftit dwar  is-sitwazzjoni f’Malta fis-sens ta’ provision tas-servizz.  Jien illum kelli sett ta’ PQ’s, jiġifieri għandek idea ta’ x’nixtiequ nisimgħu u naħseb li smajt xi kummenti li ħarġu minn hawnhekk u għalhekk  forsi tista` tweġibhom ukoll b’mod dirett u mbagħad jagħmlu d-domandi l-membri tal-kumitat.

  DR. RAY BUSUTTIL (Director General - Health):  Jien fil-fatt ma ppreparajtx diskors bil-miktub għax ħassejt li l-idea hi li wieħed jaqsam ċerti ħsibijiet u ideat u anke jikkjarifika ċerti fatti. Naħseb li meta wieħed jitkellem fuq kwestjoni ta’ biotekonoġlija f’dak li għandu x’jaqsam mal-kura ta’ l-infertilita` mill-ewwel jiġuh f’moħħu tliet oqsma li wieħed irid jittratta.  Waħda hija l-issues li għandhom x’jaqsmu ma’ l-etika u l-morali, u ħafna mid-domandi li għadna kif smajna issa kienu relatati ma` l-etika u l-morali. L-oħra hija l-kwestjoni tal-leġislazzjoni u l-oħra l-għoti tas-servizz.

Fuq dak li għandu x’jaqsam ma’ issues morali u etiċi  huwa importanti li wieħed jasal għall-konklużjonijiet fil-kontest lokali. Il-prinċipji, l-valuri u t-tradizzjonijiet ta’ Malta m’humiex dawk ta’ barra. Allura għalkemm wieħed jipprova jara x’hemm barra minn Malta huwa importanti li jieħu dawn iċ-ċirkostanzi f’dak li għandu x’jaqsam ma’ Malta.  Hemm diversi kwestjonijiet li wieħed irid jittratta. Per eżempju, x’jikkostitwixxi embryo, għax jekk wieħed jara fir-riċerka jsib li hemm diversi definizzjonijiet ta’ x’inhu embryo; jekk l-embryos għandhomx jiġu ffriżati jew le; jekk għandhomx jiġu preservati jew mormija; jekk għandhiex titħalla riċerka ssir fuqhom u issues ta’ din in-natura.  
Issa hemm ukoll il-kwetjoni tal-cloning – qed nitkellem fuq livell etiku u morali  - u wieħed irid jara jekk għandux iħares lejn dawn l-affarijiet. Hemm ukoll il-kwestjoni ta’ gametes, ta’ bajd jew ta’ sperma u l-kwestjoni ta’ surrogate motherhood, il-kiri ta’ ġuf. Dawn huma kollha kwesjtonijiet li diġa` ġew ittrattati lokalment. Kienu ġew ittratatti mill-kumitat konsultattiv tal-bioetika fid-disgħinijiet u kien ġie prodott rapport fi Frar 1994, u naħseb li wasal il-waqt li wieħed jerġa` jmur lura lejn dak id-dokument u iktar milli jirrivalwawh jaġġornah ma’ l-iżviluppi li saru fil-qasam xjentifku minn dak iż-żmien sal-lum.  Saru diversi avvanzi fix-xjenza u naħseb li wieħed tajjeb li jerġa` jirrifletti fuq dak li kien intqal f’dak ir-rapport.   Sintendi r-rapport tal-kumitat, billi l-kumitat huwa wieħed konsultattiv, m’huwiex binding u jservi ta’ linji ta’ gwida. Biss m’hemm xejn li jorbot, dak li jorbot għandha tkun il-liġi.   Allura jien nemmen li ladarba l-linji ta’ gwida li jagħti l-kumitat konsultattiv  jiġu aċċettati għandha  tittieħed pożizzjoni u ssir l-leġislazzjoni neċessarja sabiex wieħed jiżgura li l-valuri li jiġu stabbiliti jiġu mħarsa u jiżgura wkoll li ma jsir l-ebda forma ta’ abbuż f’dan il-qasam.   

M’hemm l-ebda dubju li l-liġi għandha tiddefenixxi eżatt x’inhu l-embryo u f’liema stadju dan l-embryo jingħata status legali u min għandu jingħata l-għajnuna fi prokreazzjoni assistita, jiġifieri jekk għandhomx ikunu koppji miżżewġa jew koppji li jgħixu flimkien. Trid tiddefenixxi wkoll jekk hux kull persuna għandha  tikkwalifika jew għandux ikun hemm ċerti limitazzjonijiet dwar liema persuni jikkwalifikaw. Per eżempju, għandu jkun hemm ceiling ta’ kemm persuna għandu jkollha żmien biex tkun tista` tagħmel prokreazzjoni assistita?   Nafu li barra minn Malta anke nies ta’ ‘l fuq minn 60 sena ġew assistiti fil-prokreazzjoni. Din għandna nħalluha ssir hawn Malta?   

Irridu niddefenixxu ukoll liema proċeduri għandhom jitqiesu li huma legali u dawk li jitqiesu li m’humiex legali. Per eżempju n-numru ta’ bajd li għandu jiġi fertilizzat, u r-raġuni li wieħed jiffertilizza l-bajd għandha tkun solament biex wieħed joħloq tqala u għall-ebda raġuni oħra, lanqas għall-esperimentazzjoni. 
Irid jiġi legalizzat ukoll jekk għandniex nħallu l-użu ta’ l-isperma wara li jmut ir-raġel.   F’dak li għandu x’jaqsam mas-sess il-liġi għandha tiddefenixxi jekk għandux jitħalla li jiġi determinat is-sess tat-tarbija  qabel ma titwieled.  Hawn ħafna kondizzjonijiet li jintirtu għax huma sex-linked, jekk ikollok tifel ikollok il-marda jekk ikollok tifla ma jkollokx, u wieħed ikun irid jagħżel l-ulied jekk ikunux subien jew bniet biex jevita l-marda.  Il-liġi għandha tiddefinixxi ċar u tond x’għandu jitħalla jsir u x’ma jsirx.  Wieħed jista’ jibqa’ sejjer u sejjer għax l-iskop m’huwiex li wieħed jillegisla imma ċertament dawn huma fatturi li rridu jiġu ċċarati f’liġi.

Jiena nħoss li l-fatt li m’għandniex liġi li tirregola dawn l-affarijiet hija waħda min-nuqqasijiet serji li għandna fil-pajjiż. Għaliex? Għax peress li dawn l-affarijiet qed isiru fil-pajjiż - mhux qed ngħid li qed isir abbuż - mingħajr ma jkollok liġi min-naħa tad-diviżjoni, m’għandek l-ebda vires li inti tista’ tieħu passi biex tiżgura li mhux qed issir abbuż.  Lanqas għandek kriterji  jew parametri stabbiliti li jiddefinixxu x’inhu l-abbuż.    

Jekk niġi għall-għoti tas-servizz, kif smajna - u m’għandi l-ebda dubju li matul dawn l-aħħar  ġimgħat intom smajtu wkoll -  dan is-servizz jingħata sa ċertu punt fis-settur pubbliku u sa punt iktar avvanzat fis-settur privat. Personalment l-infertilita` ma nqishiex bħala marda, imma nqisha iktar bħala kondizzjoni li tippreżenta ruħha lill-ġinekoloġisti fl-outpatient tagħna u tiġi investigata u ttrattata mill-konsulenti li jaħdmu fid-dipartiment bħala problema tal-koppja.  Fi ħdan id-dipartiment isiru l-investigazzjonjiet neċessarji biex ikunu jistgħu jiddentifikaw il-kawża tal-problema, jiġi wkoll suġġerit xi trattament irid jingħata biex il-problema tiġi indirizzata.  Biss  bħala interventi kirugiċi, interventi invasivi, bħalma huwa l-IVF dawn ma jsirux.  Wieħed irid jiftakar li fis-settur pubbliku mhux it-trattamenti kollha li hawn taħt il-kappa tax-xemx huma provduti.  Wieħed għandu ċertu element ta’ priorita` li jrid jagħmel fl-għoti tas-servizz. Irridu niftakru wkoll li bħala diaprtiment naħdmu f’limitu ta’ budget u minn dak il-budget inti trid telenka l-prioritajiet tiegħek sabiex tkun tista` tagħti l-aħjar servizz skond dawk il-prioritajiet stabbiliti.
Anke l-istess għaqda dinjija tas- saħħa tgħid li m’huwiex mistenni li s-sistemi tas-saħħa joffru b’xejn kollox lil kulħadd. Jiġifieri l-prioritajiet jridu isiru u wieħed irid jagħti s-servizzi skond dawk il-prioritajiet.   Sintendi il-proċess ta’ preżentazzjoni tal-problema ta’ l-investigazzjonijiet jista` jsir ukoll fis-settur privat u t-trattament invasiv, jiġifieri t-trattament ta’ l-IVF eċċ. isir ukoll fis-settur privat.  Kif diġa` għedt min-naħa tad-dipartiment tas-saħħa m’għandna l-ebda liġi li b’xi mod tagħtina xi parametri regolatorji ta’ kif nistgħu nikkontrollaw dak li qed isir u bħala dipartiment inħossu li iktar ikun hemm liġi stabbilita malajr iktar ikollna sitwazzjoni fejn inkunu nistgħu niżguraw din ir-regolamentazzjoni.  

Ma nafx nistax nikkumenta fuq ir-rapport li għadu kif inqara.  
  THE CHAIRMAN: Anzi nixtieqek li tikkumenta.

  DR. RAY BUSUTTIL: M’hemm l-ebda dubju li dak li ssemma fir-rapport huwa kollu tajjeb u m’hemm l-ebda dubju wkoll li wieħed irid jiddeskrivi l-utopja.  Kulma qed jiġi suġġerit fir-rapport huwa l-aqwa u l-aħjar li wieħed jista’ jimmaġina f’din it-tip ta’ sitwazzjoni. Nerġa` ngħid li filwaqt li d-dipartiment jagħmel minn kollox biex safejn jista’ jgħin lil dawn in-nies bil-problema ta’ l-infertilita`, ma nħoss li f’dan l-istadju qegħdin f’pożizzjoni li nistgħu nagħtu dak kollu li qed jiġi mitlub mir-rapport. It-trattamenti li jingħataw b’xejn - issemma li jingħataw il-mediċina b’xejn u li għandu jingħata wkoll it-trattament b’xejn - huma regolati bil-liġi. Hemm il-liġi li ttiddikjara x’inhu l-mard li għalih huma intitolati l-mediċini b’xejn, u  l-infertilita` li hija meqjusa bħala kondizzjoni m’hijiex waħda minn dan il-mard. Huwa porprju  għalhekk li ċerti mediċini huma availiable għall-endometriosis, li hija waħda mill-mard elenkati fl-iskeda V. Pero` l-istess mediċina ma tkunx avialble b’xejn għal xi tip ta’ marda jew kondizzjoni oħra.    Grazzi.

  THE CHAIRMAN: Jiġifieri inti assolutament favur li jkollna liġi biex tirregola.

  DR. RAY BUSUTTIL:  M’għandi l-ebda dubju li hemm il-ħtieġa tagħha.

  THE CHAIRMAN:  Kien hawn argument li self-regulation tista’ tkun biżżejjed.

  DR. RAY BUSUTTIL: Il-fatt li jkollok liġi nazzjonalili li tiddefinixxi b’mod ċar dak li jikkostitwixxi xi ħaġa legali u dak li le naħseb li hija l-aħjar linja ta’ gwida li inti jkollok.  Nonostante dan, self-regulation hija wkoll effettiva, pero’ ma tirreplejsax il-ħtieġa li jkun hawn liġi nazzjonali.

  THE CHAIRMAN: Kien hawn ukoll l-argument li x-xjenza qed tavvanza b’pass mgħaġġel ħafna u l-liġijiet jieħdu ż-żmien biex jinbidlu u allura kien hemm il-biża` li l-liġi tista’ ddaħħal x-xjenza f’xi cul-de-sac jew xi ħaġa simili.

  DR. RAY BUSUTTIL:  Naħseb li llum hawn il-mezzi leġislattivi biex dan ma jsirx. Jekk nieħdu l-liġijiet li għamilna f’dak li għandu x’jaqsam mad-dħul ta’ Malta fl-Unjoni Ewropea nsibu li ħafna mil-liġijiet huma liġijiet li jiffaċilitaw l-ħruġ ta’ regolamenti, huma enabling laws, u faċli li wieħed jikkostitwixxi liġi li tkun an enabling law fejn id-dettalji ta’ leġislazzjoni joħorġu b’regolamenti u jekk ikun hemm avvanzi jew bidla fil-ħsibijiet xjentifiċi wieħed ikun jista’ jbiddel ir-regolamenti mingħajr il-ħtieġa li l-liġi toqgħod titla` quddiem il-parlament kull darba.  Hemm ways kif tagħmilha.

  THE CHAIRMAN:  Ir-rwol tal-kumitat tal-bioetika tarah li għandu jibqa` rwol konsultattiv jew  tara l-ħtieġa li jevolvi f’bord regolatorju fuq dan il-qasam?  Jekk se nagħmlu liġi, tara l-ħtieġa li jkun hemm xi monitoring unit, jew dan il-monitoring ikun jista`  jsir minn dan il-bord?  Għandek xi ideat fuq dan?

  DR. RAY BUSUTTIL: Illum il-kumitat tal-bioetika huwa hemm għax il-ministru, dak iż-żmien l-Onor. Louis Galea, kien ħass li kellu joħloq dan il-kumitat konsultattiv tal-bioetika. Jiena nemmen li l-kumitat għandu jibqa` konsultattiv, pero` għandu jkun kumitat statutorju li jkun stabbilit bil-liġi biex il-pariri li jagħti jkollhom iżjed forza f’dak li għandu x’jaqsam mat-twettiq tagħhom.

  THE CHAIRMAN: Aħna kellna l-impressjoni li hyperstimulation kienet qed isir fl-isptar San Luqa, hemm xi mediċini relatati li qed jingħataw jew li mhux jingħataw?

  DR. RAY BUSUTTIL:  Jekk ikun hemm pazjenti li jiġu l-isptar San Luqa, u parti mit-trattament li għandhom bżonn hija l-hyperstimulation – jista` jkun li anke l-hyperstmulation mhux bil-għan li jsir IVF eventwalment -  jingħataw dak it-trattament.  Imma jingħataw it-trattament billi l-ispeċjalista jiktbilhom riċetta biex ikunu jistgħu jixtru l-mediċina. Ma jfissirx li qed tingħata l-mediċina b’xejn mill-isptar, tiġi preskritta l-mediċina li għandha tinxtara.

  THE CHAIRMAN:    L-Onor.   Gonzi.
  ONOR. MICHAEL GONZI:  Xtaqt inkompli ma’ domanda li kien qed jagħmel l-Onor. Clyde Puli. F’dawn is-sezzjonijiet ħadna l-impressjoni, għallinqas jien, li legislation se tkun cumbersome għall-proċeduri kollha. Fil-fatt kien hemm min issurġerixxa tipo ta’ medical guidelines għall-IVF. Legislation hija importanti, imma guidelines jeżistu mbagħad għall-proċedura u għat-tobba.   

  DR. RAY BUSUTTIL:  Wieħed irid jagħmel distinzjoni bejn leġislazzjoni u guidelines.  Guidelines huma linja ta’ gwida li jgħidulek liema hi l-aħjar triq li trid tgħaddi minnha. Pero` dawn   tista’ timxi magħhom u tista’ ma timxix u jkollok forsi raġunijiet għaliex ma timxix magħhom.  Liġi hija differenti għax din tgħidlek x’tista’ tagħmel u x’ma tistax u tistabbilixxi wkoll il-penali li inti ssofri jekk ma tagħmilx dak li tgħidlek hi.  M’hemmx mod kif wieħed jirregola b’mod tajjeb purament fuq linji ta’ gwida.  Jien m’iniex xi leġislatur - il-liġi mhux jien irrid nagħmilha – pero` jekk issir xi liġi, din m’għandhiex għalfejn tkun liġi cumbersome. Tista’ tkun liġi li tiffaċilita l-ħruġ ta’ regolamenti, pero` xorta jibqa’ l-ispazju, jekk ikun hemm bżonn, għal-linji ta’ gwida. Inti tista`  tagħmel liġi fuq, per eżempju, in-numru ta’ embryos li tista’ tagħmel. Ngħidu aħna tista` tagħmel tliet embryos u trid timplantjahom it-tlieta.   Dik tista` tkun b’liġi u jekk inti ma timxix magħha tkun qed tiksirha u allura inti liable għall-penali. Linji ta’ gwida jistgħu jgħidulek li l-aħjar li tagħmel tlieta. Imma ma jgħidulekx li ma tistax tagħmel erba` jew li ma tistax tagħmel tnejn.  Jgħidulek li l-aħjar li tagħmel huwa tlieta.  U naħseb  li hemm distinzjoni bejn dak li hu legali u dawk li huma guidelines.

  ONOR. MICHAEL GONZI:  ir-raġuni għalfejn staqsejt din id-domanda hija għaliex jidher li fl-IVF as time goes by, jiġifieri within a few years, ċerti proċeduri probabbilment se jinbidlu u xi kultant nibża` li leġislazzjoni li nistgħu nagħmlu aħna llum  jkollha tinbidel later on. Mentri guideliens jistgħu jiġu aktar irranġati għall-mument ta’ meta din it-tekonoloġija tiġi aktar avvanzata.  Dak wieħed mill-argumenti li kont qed naħseb fuqhom. Kif għedt inti, leġislazzjoni għandha a straight cut guidelines. Imma kif qed ngħid waħda mill-affarijiet li qed  ninkwieta fuqha hija li within five years t-trattament ta’ l-IVF jista’ jkun jinbidel. Probabbilment ikun hemm mediċini ġodda u ċerti affarijiet li nistgħu nilleġislaw illum jistgħu jkunu ta’ tfixkil għall-proċess later on.

  DR. RAY BUSUTTIL: Meta inti tagħmel liġi għandek ċerti elementi li huma prinċipji bażiċi li se ddaħalhom fil-liġi u ma jinbidlux. Imbagħad għandek affarijiet oħrajn li taf li jistgħu jinbidlu u allura tagħmilhom permezz ta’ regolamenti.  Jekk aħna nemmnu li mal-konċepiment, meta jkun hemm il-fertilization, dak huwa embryo mill-ewwel mumenti, allura li inti fil-liġi ddaħħal li embryos ma jistgħux jiġu distrutti dak huwa prinċipju bażiku li jiġi nkarnat fil-liġi.  Issa mbagħad jekk għandekx tagħmel tlieta, erba` jew ħames embryos jew jekk tistax tagħmel tlieta u tiffriżahom u mbagħad tużahom ġimgħa wara, dawn huma affarijiet li forsi jistgħu jitbiddlu skond ix-xjenza kif tiżviluppa.  Allura dawn l-affarijiet tista’ tagħmilhom permezz ta’ avviż legali li kulma trid hu li jinkiteb, jiġi ppreżentat lill-parlament u l-liġi tkun inbidlet.  Jiġifieri hemm ċerti elementi li huma bażiċi li jidħlu fil-liġi u biex tbiddilhom trid terġa` tmur il-parlament.  Imma dawn l-affarijiet li huma relatati ma` l-iżviluppi fix-xjenza wieħed jista’ jagħmilhom bħala legal notice. 

  ONOR. MICHAEL GONZI: Id-dipartiment tas-saħħa jżomm xi tip ta’ statistika dwar  kemm isiru IVFs fil-privat, kemm jitwieldu u jekk hemmx xi tip ta’ malformations? Xtaqt ukoll x’inhi r-relationship bejn l-public u l-private health services? 

  DR. RAY BUSUTTIL: Għall-ewwel mistoqsija nista` ngħidlek li d-dipartiment ma jżommx statistika.

  ONOR. MICHAEL GONZI:  Imma d-dipartiment jista` jitlobha lill-privat?

  DR. RAY BUSUTTIL: Ifhimni, jekk nitolbuhielu jista’ jagħtihielna, imma mhux obbligat.  M’hijiex waħda mill-affarijiet li tippartjeni fil-kondizzjonijiet tal-liċenzja. Mal-privat għandna il-conditions of license u jrid jagħtik dawk l-affarijiet li huma stipulati.
  ONOR. MICHAEL GONZI:  Is it wise li din ta’ l-istatistika tiġi mdaħħla mal-conditions of license? 

  DR. RAY BUSUTTIL:  Bħala dipartiment ma naħsibx li qatt ħassejna n-neċessita` li nagħmluha.

  ONOR. MICHAEL GONZI:  Nagħmlu mod li mill-IVFs l-privat qed ikollu a percentage of malformation jew li qed juża injections li huma pjuttost delikati u ma nafux x’tip ta’ ħsara qed jagħmel lill-pazjent, mhux tajjeb li d-dipartiment iżomm xi tip ta’ statistika? 
  DR. RAY BUSUTTIL: Huwa diffiċli li wieħed jidħol f’dak it-temp ta’ statistika għaliex inti kulma tista’ tgħid huwa li żżomm statistika ta’ kemm saru IVFs u  tgħid lill-privat li kull IVF li jagħmel irid  jirrapportahielna.  Pero` ma tistax zzomm statistika ta’ x’mediċini juża biex jagħmel il-work up għal dik l-IVF.  

  ONOR. MICHAEL GONZI:   Imma jekk id-dipartiment f’din l-istatistika jkollu l-percentage ta’ malformations, imbagħad jista` jindaga għaliex hemm dawk il-malformations. Jiġifieri l-istatistika trid tkun in ġenerali.
  DR. RAY BUSUTTIL:  Ħalli nkunu daqsxejn saqajna ma’ art u reali. In-numru ta’ IVFs li jsiru Malta ma naħsibx li huma eluf, pjuttost huma waħdiet u ċertament li fuq il-waħdiet ma tistax toħroġ statistika ta’ valur li inti tagħmel xi investigazzoni fuqha.

  ONOR. MICHEAL GONZI:  Għadu kemm kellna presentaton fejn qalulna li għandhom 25 members ġodda every year.  

  DR. RAY BUSUTTIL:  Imma jekk il-25 kollha jagħmlu IVF żgur li fuq 25 mhux se toħroġ figuri ta’ statistika.  Statistika dwar malformations fuq IVF trid teħodha minn ċentru ferm akbar barra minn Malta għaliex it-teknika li tintuża Malta mhux se tkun differenti li tintuża barra minn Malta u dik l-istatisitka jekk għandna bżonnha nistgħu nġibuha.   Xorta jibqa` l-fatt li jekk wieħed irid ikun jaf, biex ikollna rekord kemm qed isiru f’Malta wieħed jista` jagħmilha bħala kondizzjoni li dik l-informazzjoni tinġabar.  Imma s’issa ma niġruhiex.

  ONOR. FREDRICK AZZOPARDI:  Meta tkellimt dwar il-morali u etika inti għedt li taqbel li meta niġu biex inkejlu u nirreferu għal-lokal għandna naraw iċ-ċirkostanzi lokali u mhux bilfors li mmorru għall-prattiċi li jsiru barra.    Fl-opinjoni tiegħek hemm xi prattiċi li qed isiru barra u li ma taqbilx li jsiru hawn Malta? Jekk iva, tista’ tirreferi għal xi każi minnhom?
  DR. RAY BUSUTTIL: Per eżempju, waħda mill-affarijiet li ssir barra hija l-freezing ta’ l-embryos. Issa mhux neċessarjament li wieħed jaqbel ma x’jiġri mill-embryos wara li jiġu ffriżati. Jien m’iniex qed ngħid li kulma jsir barra huwa ħażin.   Lanqas qed ngħid li kulma jsir barra huwa tajjeb. Jien qed ngħid li meta niġu biex nistipulaw il-valuri bażiċi li fuqhom trid tibni l-leġislazzjoni tieghek irridu  nieħdu l-valuri etiċi u morali ta’ pajjiżna u mhux nikkupjaw liġi barranija li tista’ ma tkunx tgħodd għaċ-ċirkostanzi ta’ pajjiżna.

  ONOR. MICHAEL ASCIAK: Sur President, issa ilhom isiru laqgħat mhux ħażin u meta tisma` lil ħaddieħor jitkellem,  speċjalment meta tisma’ l-pazjenti, titgħallem ħafna. Inti għadek  kemm iddikjarajt li l-proċedura li tintuża Malta hija simili għal dik li tintuża barra. Jien li kelli pazjenti b’hyperstimulation - Dr Gonzi kellu wkoll pazjenti b’hyperstimulation, u hawn preżenti Dr Ellul li għamlet  awtopsiji fuq pazjenti b’hyperstimulation - .... (Interruzzjonijiet) Fl-aħħar laqgha li kellna ngħatat xiehda minn persuna li għamlet użu minn servizzi bioteknoloġiċi u f’nofs il-proċedura kellha tieqaf u tmur tkompli barra minn Malta. Jirriżulta li hemm proċedura biex inti taspira l-follicles li milli jidher mhux qiegħda ssir – ħa nagħmilha ċara mhux fl-isptarijiet tal-gvern imma fil-proċedura privata -   skond dak li ngħidulu state of the art. Barra jeżisti follicular tracking - jiġifieri tittrekja n-numru ta’ follicles li qed tipproduċi bil-hyperstimulation biex inti tirregola l-ammont ħalli tkun taf kemm trid tagħti hormones - u meta taspira dawn il-follicles minn ġol-vaġina inti suppost tuża colour doppler biex tevita l-arterji. (Interruzzjonijiet) Vaginal scan jiġifieri. Issa evidentement dan l-apparat hawn Malta ma jeżistix, lanqas fil-privat, u la qed isir follicular tracking u lanqas qiegħed isir retrieval ta’ l-ova bil-colour doppler. Inti bħala supretendent tas-saħħa - qed nagħmillek mistoqsija mill-aspett ta’ saħħa pubblika - din tinkwetak? Lili personalment din tinkwetani, li qed ikollna daqshekk pazjenti Maltin b’hyperstimulation.

  DR. RAY BUSUTTIL: M’hemm l-ebda dubju li jekk isiru  affarijiet mhux kif suppost għandhom isiru, hija xi ħaġa li  tinkwetana. Issa jekk dan it-trattament qed isir fil-privat din hija xi ħaġa li jien m’għandix kontroll fuqha, minkejja li jien supretendent ta’ saħħa pubblika. Kieku dan it-trattament qed isir fl-isptar allura għandi kontroll fuqu.  Pero` kif qed ngħid jekk qed isir fil-privat effettivament m’għandix kontroll fuqu u l-unika altenattiva available għalija hija li jekk insir naf b’każ speċifiku nirrapporta lill-kunsill mediku, li huwa l-organu li jistabbilixxi l-prattika tat-tobba, u ngħidlu li t-trattament mhux qed jingħata skond il-kriterji u l-livelli stabbiliti jew mistennija.  Iktar minn hekk ma nistax nagħmel.

  ONOR.  MICHAEL GONZI:  Ħalli niċċara l-punt li kien qed jagħmel l-Onor. Asciak. Dan jista’ jkollok attrezzar ta’ l-1999 u jista’ jkollok attrezza tat-2005.   Jiġifieri l-affarijiet li qed isiru hawn Malta m’humiex qed isiru ħażin. Imma ovvjament jekk inti jkollok attrezzar tat-2005 l-affarijiet se jidhru aktar aħjar.  Jiġifieri dak kien il-punt tad-diskussjoni li kellna l-ġimgħa li għaddiet. Il-punt li kien qed jagħmel l-Onor. Asciak huwa li jekk se nagħmlu biċċa xogħol huwa d-dmir tat-tobba fil-privat li jattrezzaw bl-aħjar makkinarju possibbli biex il-pazjent ma jkunx batut.

  ONOR. MICHAEL ASCIAK:  Dak huwa il-punt li jiena rrid nenfasizza għax milli jidher din il-kwestjoni tal-hyperstimulation hija proċedura pjuttost skabruża li   jista` jkollha effetti koroh fuq l-individwi. Allura  jidhirli li jekk jeżisti apparat sofistikat.... Forsi wieħed jgħidli: Imma kif se tenforazaha inti mill-aspett ta’ gvern? Jiena naħseb li it is a matter of public health issa wkoll.

  DR. RAY BUSUTTIL:  Wieħed ikun jista’ jinforzaha.  Jekk aħna qed nistabbilixxu li se nirregolaw l-IVF allura wieħed ikun jista’ jgħid x’inhuma l-kriterji u l-livelli ta’ apparat, ta’ teknika u ta’ staff  ta’ kompetenzi li għandek bżonn biex inti tkun tista’ tagħti dak is-servizz.  Issa hawnhekk irrid niġi għall-punt li rrefera għalih l-Onor. Gonzi fuq ir-relazzjoni bejn id-dipartiment u s-settur privat.   Għaliex? Għax ħafna drabi d-dipartiment jiġi kkritikat li b’xi mod qed jipprova jagħmel il-bsaten fir-roti lill-privat, meta kulma jkun qed jagħmel id-dipartiment hu li jiġbed l-attenzjoni tal-privat li dak li qed jagħmel m’huwiex up to standard  u allura ma nilliċenzjawx biex dik l-attivita` tkun tista’ ssir.  Jekk wieħed se jibda jidħol speċifikament biex jilliċenzja l-IVFs, allura jrid jistabbilixxi x’inhuma l-minimum standards li wieħed għandu jkollu fil-ġurnata tal-lum biex ikun jista’ jagħmel dawn l-affarijiet u jrid jistipulahom, kif għamilna f’diversi oqsma oħra.

  THE CHAIRMAN: Jidher li m’hawnx iktar mistoqsijiet u allura għal-lum nistgħu nieqfu hawnhekk. Nirringrazzja mill-ġdid lil Mrs. Simone Attard u lil Dr Busutttil tal-prezentazzjonijiet li tawna  u naġġorna l-kumitat għal nhar it-Tnejn li ġej.  
Fis-7.45 p.m. il-Kumitat aġġorna għal nhar it-Tnejn 7 ta’ Marzu, 2005 fis-6.30 p.m. b’din l-aġenda:-

Il-Bioteknoloġija f’Malta u d-Drittijiet tal-Bniedem – (Kontinwazzjoni) - Preżentazzjoni minn Mrs. Rose Galea SRN, B Psych. (Hons.)

